
Pagpaathag sa Pila ka Halambalanon sa Hulu-halintang nga  

Pag-organisar sa Kaumhan  

 

Sa pangkabilugan nabawi na naton ang daku nga halit sa aton nga baseng masa bunga 

sang mga nagligad nga paglihis kag pagsayup, sang mga grabe nga operasyon sang kaaway 

kag pagpanggamo sang mga kontrarebolusyonaryo nga traidor. Sa pila ka rehiyon 

natupungan ukon nalabawan na ang daan nga putuk-putukan sang kalaparon nga ila nalab-

ot.  

Napadayon ang buylo sang pagpalapad bisan sa mga lugar nga relatibo nga maikit ang 

dispusisyon sang mga reaksyunaryo nga tropa sang kaaway. Ini bunga sang hugot nga pag-

uyat sa prinsipyo sang pagsulong sang maikit kag lapnagon nga gerilya nga pagpakig-away, 

pagpatuman sang husto nga dispusisyon sang mga pwersa sang BHB, husto nga 

pagdispusisyon sang mga kadalag-an sa mga abanse nga prenteng gerilya agud makatukod 

sang iban pa nga bag-o nga prenteng gerilya, kag pagseguro sang relatibo nga dululungan 

nga pag-uswag sang mga prenteng gerilya.  

Apang bangian pa ang katag sang baseng masa sa bug-os nga nasyon. Nakakonsentrar 

lamang sa pila lang ka rehiyon ang kapin 60% sang aton nga baseng masa. Bisan sa mga 

rehiyon nga relatibo nga malapad kag mapag-on ang aton baseng masa, tuman nga 

nagakaulihi ang hilikuton konsolidasyon. 

Gani isa sa hugot nga mga katungdanan nga gintalana sang KPKS 2000 ang dugang nga 

pagpadasig sang pag-organisar sa masang mangunguma sa kaumhan. Ini ang basehan 

agud maagom naton ang matuod nga maikit kag lapnagon nga gerilya nga pagpakig-away 

sa bug-os nga nasyon kag ang marantog nga pagsulong sang rebolusyon agraryo sa 

kaumhan. Dugang pa, ang malala nga krisis pang-ekonomiya kag pangpulitika nga 

nagasaklot subong sa malakolonyal kag malapyudal nga katilingban nagtanyag sang indi 

kinaandan nga mga oportunidad agud dugang nga mapadasig ang pagpalapad kag 

pagpabakud sang mga rebolusyonaryo nga pwersa, labina ang rebolusyonaryo nga kusog sa 

kubay sang masang mangunguma.  

May ara nga pila ka halambalanon sa pag-organisar sa kaumhan nga sa lain-lain nga 

pamaagi nakaapekto sa ginahandum naton nga kadasigon sang pag-organisar sa kaumhan. 

Ginaathag sang KPKS ang mga ini sa idalum: 

 

1. Ang Pambansang Katipunan ng mga Magbubukid sa Pilipinas (PKM- ang 
rebolusyonaryo nga organisasyon masa sang mga mangunguma) dapat bug-uson 

sang tanan nga kwalipikado nga mangunguma halin sa imol kag nahanunga nga 

mangunguma (sakop ang manubo nga nahanunga, nahanunga nga nahanunga kag 

mataas nga nahanunga), nga wala sang pagpasulabi sa pagkatawo, edad, relihiyon.  

May nagtig-a nga panan-awan kag praktika sa pila ka bahin sang rebolusyonaryo 

nga kahublagan nga nagakabig nga limitado ang katapuan sang PKM sa kalalakin-an 

nga mangunguma lamang. Ang ginatukod nga mga grupong pang-organisa sang 

mangunguma kag komiteng pang-organisa sang mga mangunguma ginabug-os sang 

lunsay kalalakin-an.  

Natural kag mapuslanon sa umpisa nga itumod ang igtalupangod sa pag-angot kag 

pag-organisar sang mga kalalakin-an nga mangunguma nga nagatindog nga mga 

padre de pamilya (ang pamilya ang sandigan nga yunit sa produksyon sa kaumhan). 

Apang ang subong sini nga panugod nga areglo masami nga tuman nga nagadugay 

kag sa indi lang pila ka lugar amo ang nangin kinaandan. Rason pa sang pila ka 

kaupod, sakop naman ang kababainhan kag pamatan-on sa pag-organisar sang 

mansig nila sektoral nga organisasyon masa gani wala sang problema kon indi sila 

iupod sa PKM. 

Gani, ang kababainhan kag pamatan-on nga mangunguma maseradhan sang 

ganhaan sang pangunahon nga organisasyon masa sang mga mangunguma. 

Nadulaan sila sang tingog sa asosasyon masa nga may pinasahi kag nagapanguna 

nga katungdanan sa pagsulong sang rebolusyon agraryo. Samtang, ang asosasyon 

mangunguma naman ang ginapakitid kag ginapaluya sang subong sini nga sala nga 

naandan.  

Dapat aktibo nga rekruton sa PKM ang mga kababainhan kag pamatan-on samtang 

padayon kag dugang man nga ginapalapad kag ginapabaskog ang mga sektoral nga 

organisasyon masa sang mga kababainhan kag pamatan-on sa baryo. Ang mga ini 

nagasabat sa mga partikular nga interes kag paghimakas sang sektor nga indi 

masarangan nga lubos nga asikasuhon sang PKM kag nagabulig sa kabilugan nga 

konsolidasyon kag pagpabakud sang kahublagan mangunguma. 

Depende sa partikular nga kahimtangan, pwede nga may ara nga gilayon mapatapu 

nga kababainhan kag pamatan-on sa lebel pa lamang sang pagtukod sang mga 

grupong pang-organisa sang mga mangunguma ukon indi gani madamuan sila nga 

patapuon kon ginatukod na ang mga komiteng pang-organisa kag lubos nga 

asosasyon nga mangunguma. Bisan mag-inano, kinahanglan muklat nga sakupon 

ang kababainhan kag pamatan-on sang mga plano sa pagrekrut sang mga tsapter 

sang PKM. 

Ginpamatud-an na sang aton malawig kag manggaran nga inagihan ang gahum sang 

mga lubos nga asosasyon nga mangunguma nga ginabug-os indi lamang sang mga 

padre de pamilya kundi mangin sang kababainhan kag pamatan-on nga 

mangunguma sa pagsulong sang armado nga paghimakas kag rebolusyon agraryo sa 

kaumhan. 

 

2. Itransporma ang mga tradisyunal kag ligal nga organisasyon masa sa mga baryo. 
Luwas sa ligal nga tabon sang mga rebolusyonaryo nga pwersa kag aktibidad, ang 

mga ini makaserbi nga palaagyan sang mga hayag nga kampanya kag paghimakas 

pangmasa. Talalupangdon sa mga tradisyunal nga organisasyon masa ang mga 

organisasyon nga may kaangtanan sa produksyon (hil-ohanay, patubig, kooperatiba) 

kag ang mga istruktura nga pangtribo sang mga pungsudnon minoriya. 

Ang mga tradisyunal nga organisasyon masa sa baryo nga may kaangtanan sa 

produksyon dapat nga tukuran sang grupo sang Partido kag tugas sang mga 

aktibistang masa kag ubayan nga santo sa mga rebolusyonaryo nga katuyuan.  

Dapat likawan nga ibanggi sa mga tradisyunal nga istrukturang pangtribo ang mga 

rebolusyonaryo nga asosasyon mangunguma nga ginatukod sa kubay sang mga 

pungsudnon minoriya. Sa abot sang masarangan dapat itransporma kag himuon nga 

rebolusyonaryo ang mga istrukturang pangtribo nga ini. Pwede nga mangin 

alyansang organisasyon ang mga ini sa diin ang mga asosasyon nga mangunguma 

may kaugalingon nga lugar kag tingog. Kapin pa, pwede nga pauswagon ang mga ini 

tubtob mangin rebolusyonaryo nga pamunuan kag istruktura sang lokal nga 

demokratiko nga gahum sang banwa. 

 

3. Dapat tukuron ang mga rebolusyonaryo nga organisasyon masa sang iban pa nga 
mga pungsudnon minoriya kag ipasulod sa NDF bilang mga kaalyado nga 

organisasyon. Luwas sa mga daan nga nakatindog kag napasulod na sa National 

Democratic Front, dapat tukuron ang rebolusyonaryo nga organisasyon masa sang 

mga Mangyan, Dumagat, Agta, Lumad kag iban pa. 

 

4. Ang pagtukod sang komiteng pang-organisa sang pumuluyo sa baryo (mangunguma, 
kababainhan, pamatan-on, kgbp) nagakahulugan nga epektibo nga nakatag na sa 

mayor nga mga bahin sang baryo ang mga grupong pang-organisa sang pumuluyo. 

Gani, epektibo nga nasakop na ang daku nga bahin kundi man kabilugan sang baryo 

kag nakapakat na ang istruktura para sa malaparan nga pagrekrut sang iban pa nga 

kwalipikado nga mangin katapu sang mga rebolusyonaryo nga organisasyon masa.  

Bisan man, sa mga madugay na nga mga lugar nga nahulagan, mahimo nga gilayon 

nga matukod ang kpm base sa malawig na nga pagkakilala kag pagtasa sa mga 

abanse nga elemento sa baryo.  

Sa tion nga natukod na ang komiteng pang-organisa, dapat mas padasigon pa ang 

pagtukod kag pagpalapad sang mga grupong pang-organisa tubtob mapasulod sa 

organisasyon ang tanan ukon daku nga mayoriya sang dapat mangin katapu sang 

ginatukod nga mga organisasyon masa.  

Kadungan ukon gilayon nga kasunod man sang pagtukod sang mga komiteng pang-

organisa ang pagtukod sang mga komite para sa organisasyon, edukasyon, 

produksyon, kultura, ikaayong lawas kag depensa sa kaugalingon. Ang komiteng 

pang-organisa kag mga komite sa idalum sini nagahatag sang igtalupangod sa 

pagplano kag paghulag sa sakop sang bilog nga baryo sa baylo nga sa separado 

lamang nga mga sityo kag bahin sini. Ginasulong nila pangunahon ang mga 

paghimakas nga agraryo kag iban pa nga kampanyang masa. 

Indi kinahanglan kag indi maayo ang pagtalana, pareho sang ginahimo sa pila ka 

rehiyon, sang tuhay pa nga kategorya kag lebel sang ‘regular’ nga kpm kag ‘iregular’ 

nga kpm (nakatindog na ang lain-lain nga subkomite sa una kag wala pa sang mga 

subkomite sa ulihi). Labi nga ginapadugay sang amo nga dugang nga kategorya kag 

lebel ang pag-organisar sang mga rebolusyonaryo nga organisasyon masa. Gani indi 

na naton pagagamiton ang mga kategorya nga ‘regular’ nga kpm kag ‘iregular’ nga 

kpm sa pag-organisar sa kaumhan. 

Indi dapat tuman nga magdugay sa lebel sang kpm kag tuman nga ginapaulihi 

ang pagtukod sang mga lubos nga asosasyon masa. Mahimo nga tukuron na 

ang lubos nga asosasyon masa kon epektibo nga nasakop na sang pag-

organisar ang kabilugan ukon daku nga bahin sang baryo kag sa mga dapat 

patapuon, mapuslanon nga kadamuon na ang narekrut kag ang daku nga bahin 

ukon tanan nga iban pa epektibo nga nalab-ot kag naimpluwensyahan na. Ang 

pagpasulod sa organisasyon sang mayorya ukon tanan nga dapat patapuon 

pwede nga kumpletuhon sa lebel sang lubos nga asosasyon masa.  

Indi man dapat ipaiway sang walay taning ang pagtukod sang lubos nga asosasyon 

masa bangud sa hugot nga sitwasyon militar nga nagapugong sa paghiwat sang 

pangkabilugan nga asembleya sang mga katapu agud magpili sang pamunuan sang 

asosasyon. Bisan pa pinakamaayo kag dapat tinguhaon nga tukuron ang pamunuan 

sang asosasyon masa paagi sa eleksyon sang pangkabilugan nga asembleya sang 

mga katapu sini, pwede himuon ang piniliay paagi sa mga delegado nga ginpili sang 

mga katapu. Kon indi malunsar ang pangkabilugan nga asembleya sang mga katapu, 

pwede himuon ini sa tion nga mas maghalog ang sitwasyon.  

 

5. Ang katapuan sang mga gpm indi dapat ilimita lamang sa mga aktibistang masa. Sa 
hulu-halintang nga pag-organisar kinahanglan nga ikonsiderar kag muklat nga 

asikasuhon ang masunod nga mga pangunahon nga katuyuan:  

� Sakupon sang rebolusyonaryo nga organisasyon masa sa pinakamadasig nga 
pamaagi ang mayorya kundi man tanan nga target nga mga elemento sang mga 

demokratiko nga sektor/sahi. 

� Sistematiko nga magpatuhaw, magpili kag maghanas sang mga lider kag 
aktibistang masa sa tagsa ka halintang sang pag-organisar kag ginalikawan nga 

ang pagpamuno mangin limitado sa kon sanday sin-o lamang ang una nga 

naangutan, nakilala kag napahulag. 

� Seguraduhon nga mahatagan sang pinakadaku nga igtalupangod ang pag-
organisar kag pagpabakud sang papel sang pinakapigos kag pinakaginahimuslan 

nga mga saray—samtang epektibo nga ginasakop ang tanan nga demokratiko 

kag progresibo nga pwersa sa mga baryo. 

Ang mga grupong pang-organisa ginatukod sa pamaagi nga gilayon nga masakop sa 

pinakamadasig nga pamaagi ang daku nga bahin kundi man ang kabilugan sang 

baryo, subong man ang kadam-an kundi man ang tanan nga masa nga imol kag 

manubo nga nahanunga nga mangunguma. Ang mga grupong pang-organisa 

nagaserbi nga basehan ukon base sang pagatukuron nga kp kag sang lubos nga 

asosasyon masa; diri ginapatuhaw, ginahanas kag ginatilawan ang mga lider kag 

aktibistang masa nga masaligan nga magkapot sang pagpamuno sa lebel sang baryo 

sa tion nga natukod na ang KP, GSM kag OKP. Gani sa mga gp nakapormasyon ang 

masang katapuan sang ginatukod nga asosasyon masa sa baryo antes matukod ang 

mga komite kag ang lubos nga asosasyon masa. Sa sini nga konteksto dapat himuon 

ang pagpauswag sang mga aktibistang masa sa sulod kag gwa sang mga grupong 

pang-organisa. Ang konsentrasyon sang mga aktibistang masa yara sa KP kag yara 

sa lain-lain nga komite nga ginatukod sa idalum sang kp/asosasyon masa. Ang mga 

aktibistang masa nga napauswag sa lebel sang gp ang mga nagatindog nga lider kag 

ikaduha nga lider sang mga grupong pang-organisa. Mahimo man naton nga 

makapatuhaw sang mga partaym nga mga aktibista nga katuwang sang yunit sang 

hangaway indi lamang sa ila baryo kundi bisan sa kaiping nga mga baryo.  

Ang pagsulod sang masang mangunguma sa mga gp, bisan indi tanan mga 

aktibistang masa ang mismo nga pamatuod nga handa na nga magpaorganisa ang 

masa. Dapat dakpon ang kahigayunan nga ini kag maksimisahon ang mga positibo 

nga bunga sang mas malaparan nga pagkaorganisa sang masa. Sa tion nga handa 

na nga maorganisa ang masa, ang pangunahon nga halambalanon na amo nga kon 

ano ang santo nga mga porma sang organisasyon kag paghulag agud mamaksimisa 

ang pagpahulag kag pagpauswag sa pinakamadamo nga masarangan sa 

pinakamadasig nga pamaagi.  

Agud epektibo nga makapamuno kag makasakop sa masa, ang rebolusyonaryo nga 

asosasyon masa kinahanglan pareho sang mga aktibista kag kinaandan nga katapu. 

Sobra nga magakitid kag magahinay bisan ang pagpatuhaw sang mga aktibistang 

masa kon ginalimite sa mga relatibo nga mauswag nga elemento lamang (mga 

aktibistang masa) ang pagtapu sa mga grupong pang-organisa. Dapat pasudlon sa 

grupong pang-organisa ang sin-o man nga masaligan, handa nga magpasulod sa 

grupo, handa nga magtambong sa mga miting kag handa nga magbaton sang mga 

hilikuton diri. Sa mga aktibidad sang gpm makita ang lain-lain nga lebel sang 

pagkaaktibo kag ikasarang sang mga indibidwal nga napasulod sa grupo kag 

naangutan sang grupo, kag mahatagan sila sang lain-lain nga hilikuton santo sa ila 

ikasarang. Sa subong sini nga pamaagi man mapatuhaw ang pinakamadamo nga 

abanse nga elemento nga yara sa pusisyon nga magpamuno sa lebel sang bilog nga 

baryo.  

Gani sala nga limitahan sa mga abanse nga elemento lamang ang pagsulod sa mga 

GPM. Dapat ibukas ang ganhaan kag engganyuhon nga magpatapu ang tanan nga 

elemento nga handa kag gusto na nga magpasulod diri samtang nagabantay sa mga 

malain nga elemento.  

 

6. Sa mga pinakakonsolidado nga bahin sang aton mga prenteng gerilya, dululungan 
nga matukod ang mga lubos nga asosasyon masa nga banwa ang sakop ukon 

katumbas sini kundi man mas masangkad pa. Ang pagkatukod sang mga lubos nga 

asosasyon masa sa mga baseng gerilya sang aton mga prenteng gerilya patimaan 

nga masarangan na nga tukuron ang mga komiteng rebolusyonaryo sa baryo.  

Dapat tinguhaon nga dululungan nga tukuron ang mga komiteng rebolusyonaryo sa 

2 ukon kapin pa nga punsok sang mga konsolidado nga baryo kag baseng gerilya sa 

mga prenteng gerilya. Dapat likawan nga sobra nga magpunsok ukon makaganyat 

sang sobra nga igtalupangod sang kaaway ang pila lang ka magkalapit nga mga 

baryo ukon isa lamang ka gamay nga punsok sang mga baryo. Dapat isulong sang 

pabalod-balod ang pagtukod sang mga baseng gerilya kag mga organo sang gahum 

pangpulitika sang pumuluyo sa nagapalapad nga nagapalapad nga bahin sang 

kaumhan. 

Sa pagtukod sang mga komiteng rebolusyonaryo sa baryo, ginapatuman naton ang 

polisiya nga tatlo ka sangkatlo (3/3). Buot hambalon, ang mga KRB pagabug-uson 

sang mga elemento nga magahalin sa Partido, sandigan masa kag nahanunga nga 

pwersa. Sa KRB, ang nagapamuno nga partido amo ang Partido Komunista sang 

Pilipinas; ang tugas sang gahum pangpulitika amo ang sandigan nga alyansa sang 

sahi nga mamumugon kag mangunguma; kag ang mga organisasyon masa 

nagaserbi nga baseng masa sang gobyerno sang banwa. 

Sa hugot nga pag-uyat sa mga prinsipyo nga ginsambit sa ibabaw, malikawan 

ang mga nagligad nga kahuyangan kag kasaypanan sa pagtukod sang mga 

KRB, pareho sang tendensya nga mapabay-an kag malusaw ang organisasyon 

sang Partido, indi maisulong ang pagkonsolida sang gahum sang mga sandigan 

nga sahi kag sobra nga mapadaku ang tingog kag gahum sang mga halin sa 

mga nahanunga nga pwersa, pakanubuon kag pagamayon ang bahin kag 

katungdanan sang mga organisasyon masa, kag pagbaskog sang burukratismo 

kag komandismo.  

Sa tion nga ang lubos nga asosasyon sang mangunguma sa baryo nakatindog na sa 

mayoriya sang mga baryo nga dapat sakupon sa isa ka banwa, pwede nga tukuron 

ang PKM sa lebel banwa. Ang pag-abanse sa nasambit nga lebel sang pag-organisar 

may mga rekisito kaangot sang bastante nga hilikuton alyansa kag hilikuton 

pangmasa sa sentrong banwa, pwersang kumpanya ukon sobra pa nga armado nga 

pwersa sa prenteng gerilya (may sentro de grabidad nga platun-kadaku kag nakatag 

ang mga iskwad gerilya kag nakatindog ang mga yunit milisya sa mga baryo), kag 

malapad kag mabaskog nga lokal nga organisasyon sang Partido.  

 

7. Makahas nga rekruton sa Partido ang mga pinakaabanse nga elemento sa kubay 
sang masang mangunguma. Sa mauswag nga dalagku nga mga baryo mapatindog 

ang daku-dako nga organisasyon sang Partido nga ginabug-os sang sanga sang 

Partido nga may mga grupo sang sanga sa kada mayor nga bahin sang baryo, mga 

grupo sang Partido sa sulod sang mga organisasyon masa kag iban pa nga 

rebolusyonaryo nga pormasyon sa baryo.  

Ang sanga sang Partido bilang sandigan nga organisasyon sang Partido ang dapat 

nga magpamuno kag mag-administrar sa rebolusyonaryo nga kahublagan sa baryo 

kag may responsibilidad nga seguraduhon ang pinakahugot nga relasyon sang 

Partido kag masa. Ang mga grupo sang sanga nga ginatukod sa mayor nga mga 

bahin sang baryo kabahin sang sanga kag nagahulag sandig sa gahum kag mga 

katungdanan sang sanga.  

Ang mga grupo sang Partido sa mga organisasyon masa ang nagapaseguro sang 

hugot nga relasyon sang Partido kag masang katapuan sang mga organisasyon masa 

kag nagapatuman sang mga polisiya kag desisyon sang sanga sa ila sakop. 

8. Papagsikon ang edukasyon pangpulitika kag hilikuton propaganda. Tuman nga 
nagakaulihi ang sistematiko nga edukasyon pangpulitika sang aton baseng masa. 

Ang aton hilikuton propaganda tuman kadaku man ang dapat pa nga iuswag sa 

kaundan, porma, kasangkaron kag regularidad.  

Dapat maggamit sang mga pamaagi nga madasig nga makaabot sa mas 

madamo. Halimbawa ang mga seminar nga madasig kag pangmadamuan, 

paggamit sang mga palagwaon nga video, programa sa radyo (ligal kag likom), 

pagpasundayag pangkultura kag iban pa. 

Dapat seryoso nga pauswagon ang paggamit sang radyo paagi sa community 

broadcasting. Mangin alagyan ini sang napanahon kag madasig nga pagpalapnag sa 

mga lokalidad sang rebolusyonaryo nga pag-analisar kag panindugan sa mga isyu, 

mga balita halin sa lain-lain nga bahin sang pungsod, kag mga panawagan para sa 

mga kampanya kag paghimakas pangmasa.  

Samtang ginaareglo ang makinarya sa pagbrodkas, ginabuyok ang mga rehiyon kag 

prente nga maghimo kag managtag sang ara sa tape nga mga presentasyon kag 

diskusyon sang mga napanahon nga isyu kag magdul-ong sang mga balita.  

Dapat pauswagon man ang paggamit sang still kag video camera agud ilista 

ang mga taktikal nga opensiba sang hangaway sang banwa kag mga 

paghimakas sang masa kag iban pa nga malahalon nga hitabo. Ang mga litrato 

kag video magamit sa edukasyon pangpulitika kag propaganda indi lamang sa 

sulod kundi bisan sa gwa sang mga prenteng gerilya. 

 

 

Ginpreparar sang KTKS: 

